
У артыкуле на прыкладзе дэструктыўных фігур маўлення разглядаюцца сінтаксічныя сродкі выяўленчай выразнасці і іх стылістычная роля ў сучасным публіцыстычным дыскурсе. Пры гэтым аналізуюцца такія функцыянальна блізкія фігуры размяшчэння і перастаноўкі ў пісьменніцкай публіцыстыцы, як парцэляцыя і сегментацыя, вызначаюцца іх тыпы, граматычнае афармленне і экспрэсіўны патэнцыял.

Публіцыстыка як летапіс часу звернута да надзённых праблем грамадства і менавіта таму для сучаснага чалавека, якому трэба аператыўна арыентавацца ў актуальных праблемах і перыпетыях жыцця і лёсу, яна набывае ўсё большую папулярнасць і актуальнасць. У	межах	публіцыстыкі	навукоўцы	вылучаюць	два	розныя, узаемазвязаныя	і	ўзаемадапаўняльныя	віды:	пісьменніцкая	публі- цыстыка і журналісцкая публіцыстыка. Але такая дыферэнцыяцыя ні ў якім разе не павінна прымяншаць змястоўнага альбо якаснага
напаўнення твораў, далучаных да пэўнага віду.
Журналісцкая публіцыстыка большым чынам засяроджана на даследаванні менавіта падзей сучаснасці і праз арганічнае спалучэнне апалітызму і вобразнасці далучае чытача да калектыўнага роздуму над сутнасцю важных грамадска-значных праблем і да сумеснага пошуку шляхоў паляпшэння той ці іншай сітуацыі ў грамадстве. У творы журналісцкай публіцыстыкі заключаецца больш канкрэтызаваная аўтарская задума, накіраваная на вырашэнне ўзнятай праблемы.
Пісьменніцкая ж публіцыстыка часта экспліцытна і імпліцытна звязана з мастацкімі творамі канкрэтнага аўтара, узаемадапаўняе і развівае іх. Аўтар мае ў такім разе большыя, чым журналіст, магчымасці, таму што яго асоба часцей за ўсё добра вядомая чытачу. Успрыманне пісьменніцкай публіцыстыкі таксама іншае, бо ў свядомасці чытача захоўваецца інфармацыя пра знаёмыя яму творы пісьменніка [1, с. 13–14].
Згодна з М. Я. Цікоцкім, у публіцыстыцы спалучаюцца дзве важнейшыя функцыі мовы: інфармацыйная (перадача грамадскай інфармацыі) і экспрэсіўная (уздзеянне на свядомасць людзей) [2, с. 183].







Задача пераканаць, даказаць, павесці за сабой праяўляецца  на ўсіх моўных ўзроўнях, але найбольш адкрыта і выразна ў лексіцы і сінтаксісе, якія вызначаюцца эмацыянальнасцю і выяўленчай выразнасцю. Рэалізаваць гэтыя задачы дапамагаюць разнастайныя агульныя і спецыяльныя сродкі стварэння выяўленчай выразнасці, якія выконваюць дзве асноўныя функцыі: дазваляюць больш глыбока, поўна намаляваць унутраны свет, думкі, перажыванні аўтара, а таксама з’яўляюцца сродкам адлюстравання сучаснай рэчаіснасці. Менавіта таму сёння мы амаль не сустрэнем публіцыстычных тэкстаў, пазбаўленых сродкаў вобразнасці, бо яны даюць магчымасць аўтару яскрава падкрэсліць упэўненасць ў чым-небудзь, свой настрой, выклікаць давер у чытача.
Адным з важнейшых сродкаў вобразнасці з’яўляюцца фігуры маўлення, якія часта сустракаюцца на старонках артыкулаў.
Сінтаксічныя сродкі выяўленчай выразнасці як паняцце шматаспектнае можна разглядаць з розных бакоў. Тым не менш тут можна ўбачыць пэўную сістэму. Перш за ўсё паняцце фігуры прадугледжвае пэўную рэканструкцыю, трансфармацыю, якая адбываецца або ў межах асобнай лексічнай адзінкі або ў межах цэлага сказа. Па гэтым крытэрыі фігуры маўлення можна падзяліць на дзве вялікія групы: дыскрэтныя і недыскрэтныя [3, с. 238]. Што тычыцца публіцыстыкі, то тут часцей сустракаюцца выпадкі ўжывання недыскрэтных фігур маўлення – пэўныя трансфармацыі, рэканструкцыі ў структуры сказа і больш буйных сінтаксічных адзінак. Традыцыйна вылучаюцца дзве асноўныя разнавіднасці недыскрэтных фігур: канструктыўныя, якія робяць сінтаксічную адзінку больш збалансаванай, і дэструктыўныя, якія парушаюць сінтаксічную структуру сказа [3, с. 238].
У дадзеным артыкуле мы звернемся да дэструктыўных фігур маўлення, да якіх, у ліку іншых, адносяцца фігуры размяшчэння і перастаноўкі – слоўныя фігуры, якія перадаюць зменлівасць або рознанакіраванасць моўных адзінак.
Аналіз фактычнага матэрыялу паказвае, што на старонках твораў сучаснай публіцыстыкі сустракаюцца практычна ўсе разнавіднасці фігур перастаноўкі: антымебала, зеўгма, інверсія, парцэляцыя, сегментацыя, парэнтэза, сілепсіс, хіязм, эпіфраза і інш. Аднак у артыкуле засяроджана ўвага толькі на дзвюх, але даволі распаўсюджаных і функцыянальна блізкіх фігурах, першай з якіх з’яўляецца парцэляцыя – фігура маўлення, пры якой асобныя члены сказа разглядаюцца як самастойныя і адасабляюцца ад цэлага знакамі прыпынку або інтанацыйна. На думку Я. В. Клюева, гэта

«стылістычная фігура адасаблення часткі адносна цэлага» [3, с. 254]: Пра багатую, з сакавітымі народнымі выразамі, з наватворамі мову паэмы трэба казаць асобна. Са здзіўленнем і захапленнем [5, c. 239].
Як бачна, парцэляцыя надае выказванню даволі цікавы сэнсавы эфект дзякуючы таму, што асобныя члены сказа разглядаюцца як самастойныя і адасабляюцца ад цэлага знакамі прыпынку або інтанацыйна. Гэта надае выдзеленым лексемам новае гучанне, стварае ўражанне паступовага, нарастаючага развіцця думкі, непасрэднасці маўлення.
Знешне самастойная частка выказвання, парцэляваная канструкцыя як сінтаксічная адзінка цесна звязана з кантэкстам і можа быць зразумелай толькі ў сувязі з усім выказваннем: Усё гэта было так даўно, што не верыцца, ці было яно наогул. Было. Было даўно [6, c. 68].
Аналіз фактычнага матэрыялу дазваляе выдзеліць некалькі разнавіднасцей разглядаемай стылістычнай фігуры. Паводле развітасці сінтаксічнай структуры, адасобленай ад цэлага, вылучаецца простая і складаная парцэляцыя. У склад першай уваходзіць звычайна асобная моўная адзінка або спалучэнне слоў: Слоўнікі. Латышскі арыгінал. Вывяраю на слых, ці дамогся таго, каб вялікі Райніс загаварыў па-беларуску. Боязна. Трывожна…[5, c. 3].
Што тычыцца складанай парцэляцыі, то яна звычайна ўяўляе сабой развіты або неразвіты просты сказ: Цалюткі абруч вясёлкі жыцця не доўга каціў Сяргей Блатун. І колеры былі розныя [5, c. 50].
Галоўная функцыя парцэляцыі – выдзяленне пэўнага элемента выказвання з мэтай узмацнення яго сэнсу. Парцэлявацца могуць розныя члены сказа. Пры гэтым:
· падкрэсліваюцца пэўныя якасці, уласцівасці прадмета размовы: Першы быў Пятро Клімчук. Хлопец з Брэстчыны. Сінявокі і ўсмешлівы. Прыгожы і абаяльны. Просты і сардэчны [4, c. 175];
· выдзяляецца акалічнасны дэтэрмінант: Увесь тыдзень песня па-гаспадарску разабрала. Дасціпна, з гумарам [5, c. 121];
· узмацняецца пэўнае дзеянне: Ён можа весці глыбокія філасофскія размовы. Ён можа. Ён умее. Ён імкнецца [4, c. 175].
Т. Г. Хазагераў сцвярджае, што парцэляцыя ў маўленні выконвае дзве асноўныя функцыі. Па-першае, яна сімвалізуе змяненне псіхічнага настрою, эмацыянальнай ацэнкі разнастайных з’яў і падзей. Па-другое, дадзеная фігура маўлення дазваляе аўтару перадаць нечакана ўстойлівую канцэнтрацыю думкі на новым прадмеце, аб’екце рэчаіснасці [7, c. 151]. Такім чынам, багаты семантыка-стылістычны патэнцыял парцэляцыі выводзіць яе на адно з





першых месцаў па частаце выкарыстання ў творах мастацка- публіцыстычнага стылю.
Функцыянальнай блізкасцю – вылучэнне часткі сказа – да разгледжанай вышэй стылістычнай фігуры  вызначаецца сегментацыя – вынясенне важнага кампанента выказвання ў пачатак фразы ў якасці самастойнага назыўнога сказа: Бязвёскавічы. У гэтым слове шчыміць трагедыя нашай зямлі ў часе вайны [5, c. 117]; Рукапісы. Кнігі. І ўся прасторная кватэра, як здалося мне, напоўнена музыкай [5, c. 145].
Важнейшай функцыяй сегментацыі з’яўляецца лагічнае і сэнсавае выдзяленне часткі выказвання, што дазваляе сканцэнтраваць увагу адрасата на найбольш важнай з пазіцыі суб’екта маўлення інфармацыі. Дадзеныя канструкцыі звычайна абазначаюць прадмет ці з’яву, уяўленне аб якіх узнікла ў таго, хто гаворыць. Яны не маюць закончанага сэнсу і патрабуюць канкрэтызацыі і ўдакладнення ў далейшым кантэксце. Часцей за ўсё ў якасці сегмента выказвання выступае асобнае слова або спалучэнне слоў, прычым у большасці выпадкаў вылучаныя лексемы адносяцца да іменных часцін мовы: Душа. На яе палююць усе ідэолагі, усе спадручныя дыктатараў рознага калібру [8, c. 83].
Нягледзячы на адсутнасць закончанага сэнсу і канстатуючага
значэння, сегментаваныя канструкцыі служаць своеасаблівай адзінкай паведамлення, якая афармляецца самастойнай інтанацыяй, мае спецыфічнае камунікатыўнае прызначэнне і шырокі агульны змест.
Уласцівая гэтай канструкцыі недасказанасць вызначаецца тым, што яе ўжыванне характарызуецца прамой устаноўкай на падтэкст: яна мае сваёй мэтай выклікаць адпаведныя разважанні, прымусіць або заахвоціць чытача глыбей асэнсаваць уласцівасці і ролю названага прадмета ці з’явы: Слова!.. Слова жывіла дух. Будзіла сілы. Слова вуснае – у паданнях і легендах, у казках і прыказках, у непаўторных і несмяротных народных песнях. І слова пісанае – у тых тысячах рукапісных фаліянтаў, што ствараліся і захоўваліся ў манастырах і цэрквах! [9, c. 89–90].
Такое функцыянальнае багацце спрыяе таму, што сегментацыя
атрымала асабліва шырокае распаўсюджанне ў творах сучаснай публіцыстыкі.
Назіранні паказваюць, што ў асобных выпадках сегментацыя можа спалучацца з парцэляцыяй, што значна ўзмацняе экспрэсію, сэнсавую і эмацыянальную выразнасць выдзеленых сегментаў  выказвання: Паэтка. Залатой аблачынкай праплыла яна па небе паэзіі беларускай. Прыплыла з Палесся, каб нагадаць пра гэты самой вечнасцю ахаваны край. На жаль, да часу. Прыплыла з Ясельды [8, c. 48].

Безумоўна, разгледжаныя вышэй фігуры перастаноўкі не вычэрпваюць усяго багацця сродкаў і прыёмаў экспрэсівізацыі дыскурсу. На старонках твораў усіх жанраў мастацка- публіцыстычнага стылю можна сустрэць разнастайныя мадыфікацыі фігур размяшчэння. Такім чынам, фігуры перастаноўкі і размяшчэння, звязаныя з парушэннем лагічнай структуры сінтаксічнай адзінкі, з’яўляюцца дадатковым сродкам выяўленчай выразнасці, паколькі садзейнічаюць лагічнаму выдзяленню асобных частак выказвання, узмацненню іх сэнсу і эмацыянальнай напоўненасці.

